Adroddiad Seminar

Beth Sy’n Gwneud Gwahaniaeth?

Gwledigrwydd ac Iaith yn Rhaglen Cymunedau yn Gyntaf

Celtica – 20 Ebrill 2005

Roedd y seminar ddwyieithog “Beth Sy’n Gwneud Gwahaniaeth?” yn cynnwys cynrychiolwyr o’r tu mewn a’r tu allan i Bowys. Rhoddodd y diwrnod gyfle i’r 33 o gynrychiolwyr oedd yno glywed oddi wrth nifer o Gydlynwyr Cymunedau yn Gyntaf oedd yn gweithio mewn lleoliadau gwledig. Cawsant hefyd ddysgu sut mae gwledigrwydd ac iaith yn faterion pwysig sy’n effeithio ar Gymunedau heddiw ac yn y dyfodol.
Mae’r adroddiad hwn yn rhoi crynodeb o’r prif bwyntiau a godwyd gan y siaradwyr a’r meysydd oedd yn achosi pryder a drafodwyd yn y sesiynau wedi’u hwyluso yn y prynhawn.
Mae ychwanegiad at yr adroddiad hefyd yn dilyn. Gan nad oedd Alyn Owen yn gallu dod i’r digwyddiad hwn, cafodd ei sylwadau ef (a wnaed ar 16 Mai) ar y materion a godwyd eu hychwanegu at y diwedd er gwybodaeth.
Chris Johnes – Rhwydwaith Cefnogi Cymunedau yn Gyntaf

Fe siaradodd Chris am ei brofiadau ef â’r gwahaniaethau rhwng ardaloedd gwledig a threfol Cymunedau yn Gyntaf (CG). Gwelir bod unigedd yn ffactor sy’n gwaethygu os yw’r ddarpariaeth gwasanaethau yn wael. Bydd gwasanaethau yn gyffredinol yn targedu pobl “gyffredin”, gan olygu bod rhai pobl yn cael eu cau allan. Er hynny, teimlai ef ar y cyfan fod y berthynas rhwng darparwyr gwasanaeth a’r gymuned yn well yn yr ardaloedd gwledig gan fod gan yr ardaloedd trefol faterion sy’n ymwneud â chymunedau â chysylltiadau negyddol sydd wedi’u labelu fel “lleoedd i beidio â mynd iddynt”

David Willis – Cydlynydd Pentrefi Ucheldir Ardal Tregaron

Mae’r ardal hon yn 628 cilometr sgwâr ac ynddi 7 cymuned, 6 phentref ac 1 tref farchnad. Nid yw canolfan y cydlynydd CG yn un o’r ardaloedd hyn. Cafodd ei dynodi yn ardal CG fel “cynnig diddorol”.

Rhoddodd David hanes y Bartneriaeth, a ffurfiwyd ym mis Hydref 2003 ac sy’n cael ei rheoli gan Gylch Gorchwyl y cytunwyd arno â Chyngor Sir Ceredigion. Mae ganddynt 21 aelod ar y bartneriaeth, ac maent ar hyn o bryd yn adolygu ei chyfansoddiad. Mae’r bartneriaeth yn dod at ddiwedd ei chyfnod paratoi. Maent yn cyflwyno cais meithrin galluedd sy’n cynnwys cyflogi gweithiwr allgymorth ar gyfer ieuenctid a swyddog datblygu. Un mater sy’n wynebu’r ardal yw ‘creu cymuned’, gan nad yw yn gymuned naturiol.

Tynnwyd sylw at dri phrif fater

· Cysylltu Partneriaethau CG â’r grŵp cleientiaid

· Newidiadau yn y boblogaeth leol

· Darparu Gwasanaethau a Chyfleusterau Cymunedol

Codwyd y mater cyntaf oherwydd y nifer o gymunedau ar wahân sydd wedi’u hynysu - sut gallant gael yr un hunaniaeth?

Sut gallwch weld pwy yw’r prif rai i chwarae rhan, mewn ardal â chymaint o ehangder daearyddol?

Maent ar hyn o bryd yn gweithredu fesul sector ac yn edrych ar ddulliau gweithredu wedi’u seilio ar gymunedau ac ar is-grwpiau.

Mae’r ail fater yn un sy’n gyffredin i lawer rhan o Gymru...y bobl ifanc yn symud allan a’r effaith ar ddiwylliant ac economi'r ardal. Ond mae mewnfudiad yn fater sy’n achosi pryder mawr, gyda’r ystyriaeth ddiwylliannol a’r ystyriaeth iaith sy’n gysylltiedig ag ef.
Sut i helpu cymunedau i integreiddio, gan gydbwyso anghenion y gymuned newydd â’r un sydd wedi’i sefydlu yn barod.

Mae’r trydydd fater yn ymwneud â darparu gwasanaethau a chyfleusterau cymunedol – fel colli meddygfeydd, prinder adnoddau heddlu a methiant cludiant lleol. Gallai ardal fechan ddechrau delio â hyn drwy ddarparu “man un cyswllt” ond ni fyddai hynny’n ymarferol dros ardal mor eang â hon. Soniwyd am ba mor gynaliadwy yw cyfleusterau pentrefi, fel siopau ac ysgolion, a sut gallent rannu cyfleusterau os oedd rhai yn cael eu cau ac os nad oedd cludiant ar gael.

Pwysleisiodd David wrth grynhoi ar y diwedd fod llawer o’r materion yn gyffredin rhwng gwahanol ardaloedd CG. Ond roedd ychwanegu’r dimensiwn gwledig, daearyddol yn golygu bod pryderon ychwanegol yn bodoli, sy’n golygu nad yw’r atebion sy’n addas mewn ardaloedd trefol yn iawn ar gyfer Tregaron.
Cyril Breeze Evans - Cydlynydd Cymunedau yn Gyntaf Bro Ddyfi
Mae gan ardal Bro Ddyfi ym Mhowys boblogaeth o 5,060 wedi’i thaenu dros bedair ward, ac mae’n unigryw yng Nghymru yn yr ystyr ei bod yn union yr un ardal ag un Fforwm Lleol y Strategaeth Gymunedol. Rhoddodd Cyril amlinelliad o’r rheswm dros wneud Bro Ddyfi yn ardal CG; ‘mae’n ardal o ddiddordeb penodol’ ac nid yw ar restr Mynegai Amlamddifadedd 2001. Mae’n ardal sy’n bennaf yn Gymraeg ei hiaith ac yn wledig, ac yn un o’r ardaloedd CG mwyaf ei maint.
Rhoddwyd amlinelliad o waith y CG yn yr ardal, a soniodd Cyril am y berthynas waith agos gyda sefydliadau a grwpiau eraill fel Ecodyfi, Anghydraddoldeb mewn Iechyd, CAMAD, a Bwrdd yr Iaith Gymraeg. Maent wedi bod, ymysg pethau eraill, yn gwneud Gwerthusiad Cyfranogol ac asesiadau ar wahân ar gyfer anghenion Tai a Chludiant. Byddant yn cael rhai cyfarfodydd Grwpiau Themau ar y cyd â’r Fforwm Lleol er mwyn osgoi dyblygu. Mae’r Bartneriaeth nawr yn edrych ar ei Chynllun Gweithredu ac yn penderfynu pwy ddylai fod yn gweithio gyda hwy. Yn dilyn yr holl waith hwn, gwelsant nad oedd rhai o’r prif themâu ar gyfer yr ardal hon yr un fath â’r rhai y tynnwyd sylw atynt gan y Cynulliad. Felly maent wedi dewis gweithio ar y rhai sydd fwyaf priodol iddynt hwy. Teimlir bod angen i’r Cynulliad edrych ar y rhaglenni yn y cymunedau gwledig, a bod yn barod i fod yn hyblyg yn eu hymateb a gwneud newidiadau yn y Cyfarwyddyd yn unol â hynny.
Y prif faterion sy’n achosi pryder ym Mro Ddyfi yw;

· Tai Fforddiadwy – Fe soniodd Cyril am brosiect adfywio y mae’r gymuned y tu cefn iddo, yn gweithio ar dai fforddiadwy yng Ngwersyll Ceinws (sy’n eiddo i’r Comisiwn Coedwigaeth).

· Cludiant a Chysylltiadau – gall fod gan lawer o deuluoedd yn yr ardal 2 neu 3 char, ond mae hynny oherwydd bod rhaid eu cael nid oherwydd eu bod yn gyfoethog, gan fod cludiant cyhoeddus mor wael. Mae cost gorfod cadw car/ceir yn rhoi pwysau ychwanegol ar bobl sydd ag adnoddau cyfyngedig yn unig ganddynt i ddechrau. 

· Cadw’r iaith a’r Diwylliant yn fyw – Mae yna rwystrau yn y gymuned, ac mae angen eu chwalu. Mae gwrthdaro  a chamddealltwriaeth weithiau rhwng y boblogaeth gynhenid  a’r ‘mewnfudwyr’ o ran diwylliant ac iaith. Mae angen hybu a diogelu’r iaith. 

Diolchwyd i Sally am drefnu’r digwyddiad pwysig hwn.

Rhys Evans – Cydlynydd Cymunedau yn Gyntaf Pen Llŷn

Rhoddwyd cefndir i’r ardal, gan ddweud bod 7 ardal a 4 pentref (gan fod y dref agosaf 15 milltir i ffwrdd nid oes canolfan naturiol), ac mae’r rhain mewn 3 ward nad oes iddynt unrhyw hanes o gydweithio. Mae yna boblogaeth o 2,784.  Fel Bro Ddyfi, nid yw i’w gweld yn y Mynegai Amlamddifadedd a chafodd ei dynodi yn ardal CG fel Cymuned Wledig o Ddiddordeb, un o ddeg trwy Gymru gyfan. Cynhaliwyd Ymgynghoriad Cyfranogol yn 03/04. Mae’r boblogaeth yn heneiddio ac yn wasgarog, felly mae goblygiadau anferth i hynny o ran darparu gwasanaethau, sydd yn annigonol. Mae yna drafferthion â chludiant ac mae pryder am ddiffyg unrhyw beth i gadw pobl ifanc yn yr ardal. Mae yna stoc dai wael a diwylliant o breifatrwydd ac annibyniaeth, sy’n golygu ei bod yn hawdd peidio â chydnabod anghenion.

Galwodd Rhys ei gyflwyniad ef yn ‘Gyfle Euraidd’ gan ei fod yn teimlo ei fod yn hynny ar gyfer pobl Pen Llŷn. Dyma’r adeg i gymunedau gymryd perchnogaeth ar eu sefyllfa a gwella eu hamodau.

Mae 75.2% o’r boblogaeth yn siarad Cymraeg, ac mae hynny’n helpu i roi teimlad o hunaniaeth a pherthyn i’r rhai sy’n byw yn yr ardal. Roedd yr ymgynghori yn yr ardal yn llwyddiannus, a dangosodd fod y bobl yn gyffredinol yn falch eu bod yn byw yno, ond fod ganddynt bryder ynglŷn â dyfodol y bobl ifanc a’u bod wedi cael digon ar siarad ac eisiau gweld pethau’n digwydd o ran;

· Tai- nid oes unrhyw dai i’w rhentu ar gael o gwbl, nac ychwaith dai gwarchod. Mae prisiau tai yn rhy uchel i bobl leol ac mae prynu tai i fod yn dai gwyliau yn effeithio ar y prisiau. Deddfau Cynllunio yn cyfyngu. Y rhan fwyaf o dai cyngor wedi cael eu prynu.
· Cyflogaeth- Mae’r gwaith yn dymhorol ac yn talu cyflogau isel. Bydd cwmnïau yn cael trafferth recriwtio. Bydd pobl o Ewrop a Lloegr yn sefydlu busnesau, ond ni fydd yr arian hwnnw’n aros yn yr ardal. Mae amaethyddiaeth wedi dioddef, ac nid oes gwaith i’w gael yn y maes hwnnw. Mae angen hyfforddi pobl i ddefnyddio technoleg fel Band Eang, sydd ar gael yno, er mwyn iddynt allu bod mewn gwaith a chadw mewn cysylltiad. 
· Y Ddarpariaeth Gwasanaethau- Yn gyffredinol, mae yna brinder gwasanaethau yn yr ardal ac mae’n rhaid i bobl deithio. Mae yna faterion sy’n ymwneud â gwasanaeth iechyd ‘y tu allan i oriau arferol’ pan fydd yn rhaid i bobl deithio 34 milltir i weld Meddyg. Mae swyddfeydd post a garejys yn cau, ac wrth i’r bobl ifanc symud i ffwrdd mae rhai hŷn ac wedi ymddeol yn dod yn eu lle. Mae’r teimlad o unigedd yn cynyddu.
· Cludiant- Mae gan 43% o bobl yr ardal gar (Cymru a Lloegr 29.4%) a mater o raid yw hyn, nid mater o ddewis. Mae’n arwain at fwy o faich ariannol. Mae Cludiant Cyhoeddus yn wael, ond mae cynllun cludiant cymunedol ar gael. Mae tanwydd yn ddrud yn yr ardal hon. 
· Iaith- Mae Pen Llŷn yn gymuned Gymraeg ei hiaith sy’n cael ei hunaniaeth oddi wrth yr iaith. Mae’n anodd darparu digwyddiadau ar gyfer pawb, ond mae angen gwneud hynny, trwy wneud digwyddiadau yn ddwyieithog. Rhaid ystyried costau cyfieithu wrth drefnu digwyddiadau. Mae angen cael cyfieithwyr cymunedol, a hyfforddi rhai eraill yn yr ardal. 
Aeth Rhys ymlaen i sôn am ‘Beth Nesaf’ a gofynnodd a oedd gan ardal CG wledig fwy o broblemau nag un drefol. Awgrymodd fod y problemau yn wahanol yn hytrach na bod yn fwy neu yn llai. Gan fod y boblogaeth yn isel, roedd pwysau ar y rhai oedd am ymgysylltu. Roedd pobl yn yr ardal yn tueddu i beidio â chwyno, gan ddweud mai felly y bu hi erioed. Roedd angen cael dulliau newydd o reoli prosiectau. Roedd y ffaith ei fod ef, fel y cydlynydd, yn lleol yn bwysig iawn ac efallai fod y cwestiwn o bwy sy’n cymryd rhan yn bwysicach nag y sylweddolwyd o’r blaen. Byddai’n ddefnyddiol iawn nawr cyflogi gweithiwr datblygu.
Roedd angen i’r Cynulliad gydnabod y materion – roedd Pen Llŷn wedi gwneud cais am arian i gefnogi is-grŵp tai, ond cafwyd yr ateb fod hynny y tu allan i’r cylch gorchwyl. Nid oedd/nid yw y tu allan i’r cylch gorchwyl – mae’n berthnasol iawn i’r ardal.

Mater sy’n achosi pryder mawr yw fod pobl ifanc yn gadael, gan olygu bod teimlad na fydd yr un cymuned ar ôl yno cyn hir!
Dywedodd Rhys ei fod yn ddiolchgar fod y digwyddiad hwn yn cael ei gynnal, a’i fod wedi gallu cyfrannu ato. 

Morys Gruffydd – Swyddog Datblygu Cwmni Iaith Cyf 

Yn ei gyflwyniad, dan yr enw Cymunedau Gwledig a’r Iaith Gymraeg, fe soniodd Morys am 3 mater oedd yn effeithio y naill ar y llall;  

· Yr Economi Gwledig- mae’n mynd yn llai

· Addysg/Ysgolion Gwledig- gallai 200 o ysgolion mewn ardaloedd gwledig fod yn wynebu cael eu cau

· Tai Fforddiadwy- nid yw pobl leol yn gallu talu’r prisiau yn y farchnad dai 

Roedd ef yn bendant iawn nad yw iaith yn fater ar wahân.

Dangosir mewn ystadegau cymharol ar gyfer 1991 a 2001 y bu cynnydd o 2.1% yn genedlaethol yn y nifer sy’n gallu siarad Cymraeg, cynnydd o 0.6% ym Mhowys, ond yn wardiau Bro Ddyfi bu gostyngiad o 11.2% yng Nglan Twymyn, a’r gostyngiad ym Machynlleth yn 6.3% ac yn Llanbrynmair yn 14.3%.
Yn ôl y Cyfrifiad, mae canran uchel o bobl yn siarad Cymraeg, ond nid yw’r ffigyrau hyn o anghenraid yn adlewyrchu iaith iard yr ysgol ac ni ddylid eu derbyn heb feddwl am eu hystyr. Er hynny, roeddent yn rhoi rhyw lygedyn o obaith.

Roedd mewnfudiad yn fater oedd yn dod i sylw, gan fod 44% o boblogaeth Powys wedi cael eu geni y tu allan i Gymru. Gofynnwyd pam, o’r aelwydydd ym Mhowys â’r ddau riant yn siarad Cymraeg, mai dim ond 70% ohonynt sy’n trosglwyddo’r iaith i’w plant eu hunain.

Beth felly yw’r Ateb? – Cynllun Gweithredu Cenedlaethol ar gyfer Cymru Ddwyieithog. Bydd honno yn ei gwneud yn wlad lle gall pobl ddewis byw eu bywydau trwy gyfrwng y naill iaith neu’r llall, neu ddefnyddio’r Gymraeg a’r Saesneg.  

Nodau i’w Cyrraedd Erbyn 2011

· Y sectorau cyhoeddus, preifat a gwirfoddol yn darparu mwy o wasanaethau yn Gymraeg

· Cynnydd yng nghanran y teuluoedd sy’n cyfathrebu yn bennaf trwy gyfrwng y Gymraeg

· Cynnydd o 5% yn nifer y siaradwyr Cymraeg

· Atal y lleihad yn nifer y cymunedau lle mae Cymraeg yn cael ei siarad gan 70%+ o’r boblogaeth

· Cynnydd yng nghanran y plant sy’n cael addysg cyn-ysgol yn Gymraeg.
Fe soniodd Morys am y ffordd ymlaen. Yn achos Cymunedau yn Gyntaf gwledig, roedd hyn yn bosibl trwy gyfrwng agweddau ar y gymuned a’i chysylltiad ag iaith, a thrwy hawliau’r unigolyn a hawliau iaith. Dylai fod cefnogaeth i brosiectau sy’n hybu ac yn annog defnyddio’r iaith. Mae angen i’r iaith Gymraeg fod yn rhan o frodwaith y gymuned, yn rhedeg trwy’r gwaith adfywio cymunedol a datblygu economaidd. Mae angen i blant gael gafael ar yr iaith yn y blynyddoedd cynnar ac ymlaen trwy’r holl sbectrwm oed o ran Dysgu Gydol Oes, fel bod pobl yn teimlo’n gyfforddus yn ei gwneud yn ddewis iaith. Cymraeg yn y gweithle; dylai cyfieithwyr fod ar gael a dylid datblygu adnoddau Technoleg Gwybodaeth yn Gymraeg. 

Dylai’r iaith a diwylliant fod yn rhan annatod o ofal cymdeithasol a dylem weithio i gynyddu’r proffil ac ymwybyddiaeth, gan ddefnyddio’r pecynnau sy’n dod ar gael i ni.

Llŷr Huws Gruffydd - Rheolwr Datblygu Menter Gymunedol -Menter a Busnes
Fe eglurodd Llŷr beth oedd rôl Menter a Busnes y tu mewn i’r Rhwydwaith Cefnogi Cymunedau yn Gyntaf a sut roeddent yn gweithredu trwy ddarparu cyngor a chymorth i bartneriaethau, cydlynwyr a grwpiau perthnasol eraill oedd yn gweithio yn bennaf ar:

· Sut i weithredu dwyieithrwydd

· Sut i gael yr iaith Gymraeg yn rhan o’r prif ffrwd mewn gwahanol weithgareddau

· Sut i ddenu siaradwyr Cymraeg i fod yn rhan o’r broses adfywio

Cynhyrchwyd adnoddau i gynorthwyo â gwaith y cydlynwyr CG, a datblygwyd hyfforddiant Ymwybyddiaeth Iaith di-dâl i gynorthwyo’r Partneriaethau.
Soniodd Llŷr am y fersiwn newydd o ganllawiau cyffredinol CG sy’n cael eu llunio gan y Cynulliad. Mae disgwyl y byddant yn rhoi mwy o bwyslais ar bwysigrwydd cyfraniad yr iaith Gymraeg i’r rhaglen, yn cynnwys:

· Cynyddu hyder a hunan-barch siaradwyr Cymraeg a chymunedau sy’n siarad Cymraeg 

· Cynnig cyfleoedd i ddatblygu sgiliau cymdeithasol a galwedigaethol

· Cyfrannu at les a safon byw aelodau o’r gymuned

· Cynnig cyfleoedd o ran cael swyddi, creu busnesau a buddion marchnata

· Gwella safon gwasanaethau cyhoeddus

· Hybu cyfranogi ac annog pobl i fod yn weithredol fel dinasyddion, a rôl hynny mewn adfywio cymunedau.

Rhagwelir y bydd hyn yn arwain at broffil uwch yng ngwaith y partneriaethau lleol i’r iaith Gymraeg a dwyieithrwydd. O ganlyniad, disgwylir y bydd cynnydd yn yr angen am wasanaethau cefnogi o ran materion ieithyddol. Yn hyn o beth, mae rôl bwysig ar gyfer Menter a Busnes fel rhan o’r Rhwydwaith Cefnogi Cymunedau yn Gyntaf, a’r Mentrau Iaith lleol.

Adroddwyd y bydd y Cynulliad yn ystyried peidio â rhoi arian i Bartneriaethau nad ydynt yn cydymffurfio. 

Fe soniodd Llŷr hefyd am y gefnogaeth sydd ar gael oddi wrth aelodau eraill o’r Rhwydwaith Cefnogi Cymunedau yn Gyntaf, er enghraifft: 

Tîm Cydlynu Rhwydwaith Cefnogi Cymunedau yn Gyntaf

Cyswllt: Chris Johnes ar 02920 556190 neu

Llinell Gymorth Rhwydwaith Cefnogi Cymunedau yn Gyntaf 

ar  0800 587 8898 e-bost: enquiries@communitiesfirst.info
Gwefan Rhwydwaith Cefnogi Cymunedau yn Gyntaf  www.communitiesfirst.info 

- yn cael ei chynnal gan AMCAN.

Cyswllt: Brian Roberts 01633 793071/ 07966 224384

Rhwydwaith Sector Gwirfoddol Pobl Groenddu Cymru
- yn cynnig cyngor a gwybodaeth i grwpiau duon a lleiafrifoedd ethnig.
Cyswllt : Maria Mesa 02920 440184

Datblygu Cymunedol Cymru – yn cynnig cefnogaeth mentora i gydlynwyr, partneriaethau a rhai eraill sydd â rhan allweddol yn y rhaglen.  Cyswllt: John Duff (De Cymru) 01443 409755, Eleri Owen  (Gogledd Cymru) 01766 513415

Cymdeithas Ymddiriedolaethau Datblygu Cymru – yn cefnogi sefydlu ymddiriedolaethau datblygu newydd a’r rhai sydd eisoes yn bodoli.

Cyswllt: Peter Williams 02920 190 260

Groundwork Cymru – yn cefnogi datblygu prosiectau amgylcheddol sydd wedi’u lleoli yn y gymuned. Cyswllt: Jan Walsh  01443 844866

Cyngor Cydweithredol Cymru – yn rhoi cyngor ar wahanol fathau o strwythurau cyfreithiol, trefniadol a rheolaethol. Cyswllt: Tricia Morgan 02920 556192. 

Cyngor Gweithredu Gwirfoddol Cymru – yn cynhyrchu e-wybodaeth ar gyfer Cymunedau yn Gyntaf, yn rhedeg y Llinell Gymorth ac yn trefnu rhaglen o gynadleddau a seminarau. Cyswllt: Sarah Owen ar y llinell gymorth rhadffon 0800 587 8898 neu anfonwch e-bost at enquiries@communitiesfirst.info
Cymdeithas Cynghorau Gwirfoddol Sirol Cymru (WACVC) – rhwydwaith o Gynghorau Gwirfoddol Sirol sy’n cefnogi, yn datblygu ac yn cynrychioli’r sector gwirfoddol lleol. Cyswllt: Ian Davy 01685 353900

Cronfa Ymddiriedolaeth Cymunedau yn Gyntaf – cysylltwch â’u llinell gymorth ar 0800 587 8898 neu anfonwch e-bost at enquiries@communitiesfirst.info  

Gallwch gysylltu â phob un o’r gwasanaethau uchod trwy ffonio’r rhif llinell gymorth rhadffon 0800 587 8898 neu anfon e-bost at enquiries@communitiesfirst.info
Grwpiau Trafod yn y Prynhawn - Mae’r adroddiad hwn yn dangos y trafodaethau o dan benawdau. Ond mewn gwirionedd roedd llawer o’r drafodaeth yn y ddau grŵp yn llifo, gyda llawer o’r materion yn cael eu hystyried yn rhai oedd yn perthyn i’w gilydd. Gwelwyd ei bod yn hollbwysig ymdrin â hwy mewn ffordd gyfannol yn hytrach nag ar wahân.
Cafwyd cynnig oddi wrth un grŵp (a gadarnhawyd ymhellach ymlaen gan bawb) fod ‘‘y seminar yn cefnogi yn llwyr y canllawiau dwyieithog newydd (fel y soniwyd amdanynt gan Llŷr Huws Gruffydd) ac yn pwyso am iddynt gael eu gweithredu yn llawn.’

Dylai’r ardaloedd CG weld y paragraff am iaith yn y canllawiau newydd cyn i’r mater fynd ymhellach.

Mae enghreifftiau gweithredol y Cynulliad yn iawn yn yr ardaloedd trefol, ond nid yw’r problemau a’r atebion yr un fath mewn ardal wledig.

Mae’r cyswllt gwledig yn wahanol iawn i’r un trefol - rhaid cymryd hyn i ystyriaeth. Mae’r penawdau yr un fath, ond mae’r atebion yn wahanol.
Mae’r holl faterion yn gydgysylltiedig.

Mae angen i CG Pen Llŷn, Tregaron a Bro Ddyfi weithio gyda’i gilydd i gael gwybodaeth eglur oddi wrth y Cynulliad am y materion gwledig.

Beth mae’r Cynulliad yn ei ddisgwyl oddi wrth ardaloedd gwledig CG?

Cludiant

Dywedwyd bod yna brinder darpariaeth cludiant yn yr ardaloedd gwledig, sy’n golygu bod yn rhaid i bobl fod yn berchen ar geir. Bydd pobl yn prynu ceir rhad, sy’n llai dibynadwy, ac mae petrol yn ddrutach yn yr ardaloedd gwledig. Bydd yn aml yn digwydd fod un aelwyd yn gorfod cael dau gar er mwyn i’r teulu allu gweithredu. Mae swyddi’n brin yn yr amgylchedd gwledig a bydd pobl yn aml yn teithio cryn bellter i’w gwaith, gan ei gwneud yn anodd rhannu ceir. Nid yw gwasanaeth ffonio am dacsi yn rhoi cystal gwerth am arian yn yr ardaloedd gwledig oherwydd y pellteroedd.
Darparu Gwasanaethau

Yn gyffredinol, mae hon yn broblem anferth mewn ardaloedd gwledig. Mae’n ddrutach i ddarparu bron iawn pob un o’r gwasanaethau ac i fanteisio arnynt.

Gan fod rhai ardaloedd yn hynod boblogaidd fel lleoedd i ymddeol iddynt, mae’r boblogaeth yn heneiddio a chanddynt fwy o angen am rai gwasanaethau.

Mae’r broblem yn wahanol i sefyllfa’r ardaloedd trefol.

A fyddai o gymorth cael un gwasanaeth canolog?

Mae angen i’r Cynulliad addasu ei raglen ar gyfer ardaloedd gwledig, er enghraifft symud swyddi o Fachynlleth i Aberystwyth. 

Economi

Mae angen annog busnesau sy’n cadw arian yn yr ardaloedd.

Mae twristiaeth yn rhan hanfodol o’r economi, ond yn dymhorol.

Ychydig iawn o gyfleoedd gwaith sydd ar gael i unrhyw un yn yr amgylchedd gwledig. Bydd llawer o swyddi’n talu cyflogau gwael (ac yn rhai tymhorol yn hytrach na pharhaol) gan olygu na all pobl leol fforddio tai.

Mae’r ardaloedd yn aml yn lleoedd hynod boblogaidd i ymddeol iddynt, ond nid yw’r bobl hynny wedi talu eu trethi yn lleol dros y blynyddoedd.

Mae angen i gefn gwlad ffynnu – mae’n fwy na lle i bobl ymweld ag ef.

Mae angen am fwy o gynlluniau prentisiaeth.

Pobl

Mae angen canolbwyntio ar y bobl a chynnwys pobl ifanc ar bob lefel pan fydd cyfleoedd yn cael eu creu yn yr ardaloedd hyn. Mae gan yr ardaloedd boblogaethau sy’n heneiddio ac ni fydd yr ifanc yn aros os nad oes gwaith iddynt, os yw’n ddrud iddynt gynnal eu hunain ac os nad oes unman cyfagos iddynt ei ‘fwynhau’.

Mae angen i bobl o bob oed fod yn cymryd rhan mewn gwneud penderfyniadau.

Mae’n rhaid i bobl ifanc fyw gyda’u rhieni am amser hirach.

Mae hamdden yn faes allweddol ar gyfer cadw pobl ifanc mewn ardal.

Iaith

Gall iaith fod yn ffactor o wahaniaeth rhwng y boblogaeth gynhenid a’r ‘mewnfudwyr’ ond yn aml mae yna wahaniaethau diwylliannol eraill hefyd ac mae’n bwysig osgoi cael amgylchedd o ‘nhw a ni’. Sut gallwn ni ddarparu cyfleoedd i ddod â’r ddau ddiwylliant at ei gilydd? Mae angen derbyn pobl, beth bynnag yw eu hiaith.

Mae angen cymryd camau cadarnhaol o ran yr iaith neu bydd perygl iddi gael ei cholli.

Mae angen gwneud rywfaint o ymchwil....pam nad yw 30% o’r rhieni sy’n siarad Cymraeg yn ei throsglwyddo i’w plant?  Mae angen ystadegau i ddangos beth yw’r darlun gwirioneddol. Gallai Bro Ddyfi wneud rhywfaint o ymchwil i hyn. 

A ddylai fod canllawiau iaith penodol ar gyfer ardaloedd gwledig?
A yw’r swyddogion sy’n gweithio mewn ardaloedd gwledig yn deall y canllawiau oddi wrth y Cynulliad?

A yw’r Cynulliad yn deall y sefyllfa yn yr ardaloedd gwledig pan fydd yn darparu’r Canllawiau?

Mae diffyg dealltwriaeth rhwng siaradwyr Cymraeg a’r rhai nad ydynt yn siarad yr iaith; mae angen iddynt weithio gyda’i gilydd ond mae’n haws dweud na gwneud hynny. A allai fod yn haws gwneud hynny mewn pentref?

Mae angen am fwy o ddiddordeb yn yr iaith, gan ei bod yn effeithio ar y ddarpariaeth gwasanaethau.

Dylai CG weithio gyda Menter Iaith.

Dylai ysgolion fod yn rhan o’r gymuned a dylid dysgu’r iaith yn y gymuned, nid yn yr ystafell ddosbarth yn unig.

Mae’n broblem recriwtio staff sy’n gallu siarad Cymraeg.

Efallai fod anghenion hyfforddi yn wahanol pan fydd recriwtio yn broblem?

Mae angen cynyddu hyder siaradwyr Cymraeg, a dylent hwy siarad Cymraeg gyda’r rhai sy’n dysgu’r iaith.

Nid oes digon o arian yn cael ei wario ar hybu polisi iaith. Mae angen mwy o gyllid.

Nodiadau o drafodaeth rhwng Sally Fawcett ac Alyn Owen ar 16 Mai

Roedd yn ddrwg gan Alyn na allai fod yn bresennol yn y seminar, ac ymddiheurodd am hynny. Cafodd Alyn amlinelliad o’r diwrnod, ac roedd ei ymateb i’r cwestiynau allweddol fel a ganlyn. 

Pan sefydlwyd y rhaglen CG, cyfyng oedd y gallu yn yr adran i ymateb i ofynion datblygu rhaglen mor fawr. Mae’r Cynulliad wedi cydnabod hynny a phenodwyd mwy o staff a rhoddwyd mwy o adnoddau i’r Gyfarwyddiaeth, yn enwedig yn y sector Polisi. Mae hynny wedi golygu bod gan uned bolisi CG y gallu i fod yn rhagweithiol wrth ymwneud ag adrannau eraill ym mhob rhan o’r Cynulliad. Bydd hyn yn cynnwys siarad am faterion fel Tai yn yr ardaloedd gwledig. Gan fod y rhain yn broblemau gwledig yn ogystal ag yn broblemau CG (yn enwedig ym Mhowys) bydd yr uned polisi gwledig hefyd yn cymryd rhan.

Roedd y cwestiwn ‘Beth mae’r Cynulliad yn ei ddisgwyl oddi wrth y rhaglen mewn ardaloedd gwledig?’ yn un oedd yn gosod her ym marn Alyn, ond teimlai ei fod yn gwestiwn da a theg!

Yn bendant, nid oedd y canllawiau gwreiddiol yn gosod cyfarwyddiadau oedd yn rhaid eu dilyn, ac roedd hynny wedi bod yn iawn ar y dechrau. Ond o ran cymunedau’n cael gwybod beth y disgwylir iddynt ei gyflawni mewn perthynas â’r rhaglen, roedd yn amser cael mwy o strwythurau ar gyfer cydlynwyr a dylai hynny helpu i ateb y cwestiwn ynglŷn â’r hyn y mae’r Cynulliad yn ei ddisgwyl. 

Mae disgwyl y bydd y Canllawiau newydd ar gael ym mis Medi, ac y byddant yn cynnwys ac yn defnyddio gwybodaeth oddi wrth Cambridge Policy Consultants, sydd wedi bod yn gwerthuso’r rhaglen. Maent wedi gweithio mewn partneriaeth â’r Rhwydwaith Cefnogi Cymunedau yn Gyntaf (RhCCG)i edrych ar y gefnogaeth generig a’r gefnogaeth benodol sydd ei hangen ar gyfer partneriaethau ym mhroses CG. Mae’r Cynulliad yn cydnabod bod y gefnogaeth bresennol yn anghytbwys. Mae’r ddarpariaeth bresennol ym mhob rhan o Gymru yn cael ei mapio ar hyn o bryd o ran y gefnogaeth y mae ei hangen ar y Partneriaethau. 

Ers yr haf diwethaf, bu’r Cynulliad yn edrych ar weithrediad y rhaglen ac maent wedi sylweddoli bod angen iddynt fod ‘allan yn y maes’ yn ogystal ag yng Nghaerdydd os ydynt yn wirioneddol am ddeall y sefyllfa. Roedd Alyn yn cydnabod nad oedd ef wedi deall y materion ym Mhen Llŷn yn iawn hyd nes daeth ef yno. Dywedodd fod cyfarfodydd wyneb yn wyneb gyda phobl yn golygu y gellid cael gwell dealltwriaeth o’r broses o ddatblygu Partneriaeth. Bydd ef yng Ngogledd Cymru unwaith yr wythnos yn y naill neu’r llall o’r ardaloedd. Hefyd mae gan Carys Thomas yn Swyddfa Gogledd a Gorllewin Cymru brofiad a dealltwriaeth o’r cyswllt gwledig, yn enwedig mewn perthynas â’r iaith Gymraeg.

Byddai Gareth Thomas, sy’n bennaeth yr Uned Bolisi, yn falch pe gellid sefydlu grŵp ymgynghori bychan i edrych ar wledigrwydd ac iaith. Gofynnodd Alyn ai ein grŵp ni (Cyril, Rhys, David a minnau) fyddai’r bobl orau, ynghyd â rhywun o RhCCG ac aelod o’r Uned Polisi Gwledig. Dywedais ‘IE’ gan fy mod yn teimlo y byddai hynny’n gam cadarnhaol iawn i ddeillio o’r seminar. Byddai’r cyfarfod cyntaf ar gyfer pawb ddiwedd y gwanwyn/ddechrau’r haf.

Gyda Cambridge Policy Consultants yn gweithio ar werthusiad o Cymunedau yn Gyntaf, gallai fod o fudd defnyddio’r un grŵp hwnnw i ymchwilio i’r materion sy’n wynebu Cymunedau yn Gyntaf yng Nghymru wledig.

Nid oes cynllun ar gael ar hyn o bryd ar gyfer cosbi Partneriaethau nad ydynt yn cadw at y canllawiau newydd. Mae hynny oherwydd ei bod yn well gan y Cynulliad weithio gyda phobl a’u galluogi i roi’r polisi ar waith yn hytrach na chosbi’r rhai sy’n mynd yn groes. Nid oes unrhyw arian ychwanegol ar gael yn y gyllideb ar gyfer mentrau iaith.
Mae’r prosesau hyn, yn naturiol, yn araf deg ond mae’n ymddangos bod pobl yn sylweddoli bod angen i’r rhaglen ac agweddau’r Cynulliad symud ymlaen a newid er mwyn mynd i'r afael â’r materion hynny a godwyd ym Mro Ddyfi.

